
SIN PIŠE

Majko, leto j dni da san šal va svit
Delan va rovi, kadi j črni mrak
Ne vidin sunca ni miseca trak,
Ki zna, oću l kada doma prit.

Štrle ugljevlja zidi visoki
Kropi prašina mokra i studena
Va kosti mi gre vlaga ledena
Nutri moren hodit lih po boki.

Evdi j škuro kot va kozjen rogi
Vidin kuliko lampaš rasviti
Ugljevi j trdo, mučno gaj lomiti
Va mrzloj vodi tonu moje nogi.

Pajdaš mi stari retko divani
Riči su mu oštre i zeru mudre
Bat sej da vela, voda ne udre
Moremo bit živi zakopani.

Majko, ovih dan ću Van ček poslat
Pak si čagod teploga kupite
Vi se majko za me ne škrbite
Mlad san i jak, majko, mor ću zdurat.

Bog, majko! Marijici recite
Črez dvi leta bin se prišal ženit
Nadan se evdi dobro zaslužit
Draga majko, valje mi pišite.


